
  傷寒發熱，嗇嗇惡寒，大渴欲飲水，其腹必滿。自

汗出，小便利，其病欲解，此肝乘肺也，名曰：橫。

刺期門。 

〔註〕： 

    傷寒發熱，嗇嗇惡寒，無汗之表也。大渴欲飲水，其腹必滿，停飲

之滿也。若自汗出，表可自解；小便利，滿可自除。故曰：其病欲解也。

若不汗出，小便閉，以小青龍湯先解其外。外解已，其滿不除，十棗湯

治之，亦可愈也。 

  此肝乘肺，名曰：橫。刺期門，亦與上文義不屬，似有遺誤。 

  太陽病欲解時，從巳至未上。 

〔註〕： 

   凡病欲解時，必於其行氣之旺。太陽，盛陽也。日中陽氣盛，故從

巳、午、未之旺時而病解。 

 


